3

[bookmark: _Hlk175841180]     ЎЗБЕКИСТОН РЕСПУБЛИКАСИ НОМИДАН

2026 йил февраль ойининг 5 куни, жиноят ишлари бўйича Тўрақўрғон туман суди, суд биносида, очиқ суд мажлисида, туман судининг раиси М.Рузиматов, М.Тажибоевнинг котиблигида, тарафлардан давлат айбловчиси Тўрақўрғон туман прокурорининг ёрдамчиси М.Тўхтабаева, судланувчи Н.Ахинов, жабрланувчи З.Джурабаеванинг иштирокида, Ахинов Нуриддин Бахридиновичга оид 1-1607-2501/343-сонли жиноят ишини кўриб чиқди.
Иш ҳужжатларига кўра:
Ахинов Нуриддин Бахридинович 
(Axinov Nuriddin Baxridinovich) - 1983 йил 
7 февраль куни Тўрақўрғон туманида туғилган, миллати ўзбек, Ўзбекистон фуқароси, маълумоти ўрта, мавсумий ишчи, оилали, тўрт нафар фарзанди бор, муқаддам судланмаган, Тўрақўрғон тумани, “Тошлоқ” МФЙ, Наманган кўчаси, 82-уйда яшаган, қўлланилган муносиб ҳулқ-атворда бўлиш тўғрисидаги тилхат эҳтиёт чораси мазкур суднинг 2025 йил 25 декабрдаги ажримига асосан қидирув эълон қилиниши муносабати билан қамоққа олиш тарзидаги эҳтиёт чорасига ўзгартирилган, 2026 йил 
17 январь куни соат 14.20да ушланган, айблов далолатномаси нусхасини 2025 йил 20 ноябрда олган,
Ўзбекистон Республикаси Жиноят кодекси 122-моддасининг 1-қисми билан айбланган.
Суд, суд мажлисида судланувчи, жабрланувчининг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни

А  Н  И  Қ  Л  А  Д  И

Ўзбекистон Республикаси Конституциясининг 77-моддасига кўра, 
ота-оналар ва уларнинг ўрнини босувчи шахслар ўз фарзандларини вояга етгунига қадар боқиши, уларнинг тарбияси, таълим олиши, соғлом, тўлақонли ва ҳар томонлама камол топиши хусусида ғамхўрлик қилишга мажбурдирлар.
[bookmark: _Hlk137559019]Судланувчи Н.Ахинов фуқаролик ишлари бўйича Чуст туманлараро судининг 2017 йил 22 декабрдаги суд буйруғига асосан бир нафар вояга етмаган фарзандининг моддий таъминоти учун ундирувчи З.Джурабаеванинг фойдасига ойлик даромадининг ¼ қисми миқдорида алимент тўлаши белгиланган бўлиб, шу суднинг 2024 йил 20 июлдаги суд буйруғининг алимент ундириш қисми камайтирилиб, ушбу суднинг 
2025 йил 4 мартдаги ижро варақасига асосан қарздор Н.Ахиновдан ундирувчи З.Джурабаева фойдасига бир нафар вояга етмаган фарзандининг моддий таъминоти учун 2025 йил 6 мартдан бошлаб қарздорнинг ҳар қандай топган даромадининг 1/6 қисми миқдорида алимент ундириш белгиланиб, қарздор томонидан 2024 йил 1 июлга қадар тўланиши лозим бўлган 16.753.194 сўм алимент пулларини тўлашдан бўйин товлаганлиги учун жиноят ишлари бўйича Тўрақўрғон туман судининг 2024 йил 5 июлдаги қарорига асосан 15 сутка маъмурий қамоқ жазоси тайинланган бўлса-да, ўзига тегишли хулоса чиқариб олмай, 
2024 йил 1 июлдан 2025 йил 1 октябрга қадар 12 ойдан ортиқ муддат мобайнида бир нафар фарзандини моддий таъминоти учун З.Джурабаева фойдасига жами 15.781.406 сўм алимент пулларини тўлашдан қасддан бўйин товлаган.
Судланувчи Н.Ахинов суд муҳокамасида айбига тўлиқ иқрор бўлиб, 2016 йилда Зарифа билан шаръий никоҳдан ўтиб, турмуш қуришгани, турмушлари давомида бир нафар фарзандли бўлишгани, лекин 
2017 йилда Зарифа билан оилавий келишмовчилик сабаб бирга яшамай қўйгани ва ажрашиб кетишгани, шунда Зарифа фарзанди учун алимент ундириш бўйича судга мурожаат қилгани, суднинг ижро варақасига кўра уни фойдасига 16.753.194 сўм алимент тўлаши белгилангани, шу пулларни тўламагани учун суд томонидан унга нисбатан маъмурий қамоқ жазоси тайинлангани, ўзи ёлланма ишларда ишлаб келаётгани, келгусида ишлаб пул топиб, фарзандига алимент пулини тўлаб беришини билдириб, суддан ўзига қонуний енгиллик сўради. 
Жабрланувчи З.Джурабаева суд муҳокамасида, 2016 йилда Нуриддин ака билан шаръий никоҳдан ўтиб, турмуш қуришгани, турмушлари давомида бир нафар фарзандлик бўлишгани, 2017 йилга келиб, ўрталарида оилавий келишмовчиклар пайдо бўлиб, бирга яшамай қўйишгани, шундан сўнг фарзандига алимент ундириш масаласида судга мурожаат қилгани, Нуриддин ака фарзанди учун алимент пулларини тўламасдан келаётгани, шунга кўра, судланувчидан алимент пулларини ундириб, қонуний чора кўришни сўради.
Судланувчи Н.Ахиновнинг жиноят содир этганликдаги айби, алимент қарзини ҳисоблаш тўғрисидаги қарор, суд буйруғи ва ижро варақаси, унга илова қилинган ҳужжатлар, тушунтириш хатлари, далолатнома, огоҳлантириш хатлари ҳамда жиноят ишида тўпланган бошқа ҳужжатлар билан ўз тасдиғини топди.
Судланувчи Н.Ахиновнинг ҳаракати Ўзбекистон Республикаси Жиноят кодекси 122-моддасининг 1-қисми билан тўғри квалификация қилинган, чунки у шундай қилмиши учун маъмурий жазо қўлланилган бўлса-да, моддий ёрдамга муҳтож бўлган вояга етмаган фарзандини моддий таъминлаш учун суднинг ижро варақасига биноан ундирилиши лозим бўлган маблағни жами бўлиб икки ойдан ортиқ муддат мобайнида тўламаган.
Фуқаролик ишлари бўйича Чуст туманлараро судининг 
2017 йил 22 декабрдаги суд буйруғига асосан Н.Ахиновдан жабрланувчи З.Джурабаева фойдасига бир нафар вояга етмаган фарзандининг моддий таъминоти учун ойлик даромадининг 1/4 қисми миқдорида алимент тўлаши лозим бўлиб, суднинг 2024 йил 20 июлдаги суд буйруғининг алимент ундириш қисми камайтирилиб, З.Джурабаева фойдасига бир нафар вояга етмаган фарзандининг моддий таъминоти учун ойлик даромадининг 1/6 қисми миқдорида алимент тўлаши белгиланиб, 2024 йил 1 июлдан 2025 йил 1 октябрга қадар жами 15.781.406 сўм миқдорида алимент ҳисобланган.
Ўзбекистон Республикаси Олий суди Пленумига 2023 йил 20 ноябрда киритилган ўзгартиришга кўра, судлар ҳукм чиқараётганда судланувчидан суд ҳукми билан аниқланган алимент мажбуриятлари бўйича қарздорлиги билан бир қаторда, муқаддам маъмурий жавобгарликка тортилишига сабаб бўлган алимент мажбуриятлари бўйича қарздорлигини ҳам ҳисобга олиб ундиришни белгилашлари шартлиги ҳақида тушунтириш берилган.
Жиноят ишлари бўйича Тўрақўрғон туман судининг 2024 йил 
5 июлдаги қарори билан ҳуқуқбузар Н.Ахиновга жабрланувчи З.Джурабаева фойдасига 2024 йил 1 июлга қадар жами 16.753.194 сўм алимент қарздорлигини тўламагани учун маъмурий жазо қўлланилгани сабабли ушбу даврда ҳисобланган алимент қарздорлигини ҳам муҳокама қилиб, ҳисобга олиб ундириш лозим бўлади.
Ўзбекистон Республикаси Олий суди Пленумининг 2006 йил
3 февралдаги “Судлар томонидан жиноят учун жазо тайинлаш амалиёти тўғрисида”ги Қарорининг 3-бандида “Жиноят кодексининг 
8, 54-моддалари мазмунига кўра, жазо адолатли бўлиши, ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак” деб тушунтирилган.
Суд судланувчи Н.Ахиновга жазо тури ва миқдорини тайинлашда, у томонидан содир этилган жиноят ижтимоий хавфи катта бўлмаган жиноятлар туркумига кириб, унинг айбига тўлиқ иқрор бўлиб, қилмишидан пушаймонлигини ЖК 55-моддасига кўра жазони енгиллаштирувчи ҳолатлар деб, ЖК 56-моддасига кўра жазони оғирлаштирувчи ҳолатлар йўқ деб топиб, унинг шахсини, содир этган жиноятининг ижтимоий хавфлилик даражасини, жабрланувчининг даъвосини, етказилган зарар қопланмаганлигини эътиборга олиб, у айбланаётган ЖК 122-моддасининг 1-қисми санкциясида назарда тутилган озодликдан маҳрум қилиш жазоси тайинлаб, жазони манзил-колониялардан ўташни белгилашни лозим топади.
Суд етказилган зарар масаласини муҳокама қилиб, судланувчи Н.Ахиновдан жабрланувчи З.Джурабаева фойдасига 32.534.600 сўм алимент қарздорлигини ундиришни;
икки дона диск жиноят ишига илова қилинганлигини инобатга олишни лозим топди.  
Ўзбекистон Республикаси Жиноят-протсессуал кодексининг
454-457, 462, 463, 465-468, 471, 472, 473 – моддаларига амал қилиб, суд

Судланувчи Ахинов Нуриддин Бахридинович Ўзбекистон Республикаси Жиноят кодекси 122-моддасининг 1-қисми билан айбли деб топилсин.
Н.Ахиновга ЖК 122-моддасининг 1-қисми билан 9 (тўққиз) ой озодликдан маҳрум қилиш жазоси тайинлансин.
Жазони ўташ муддати 2026 йил 17 январь кунидан бошлаб ҳисобланиб, манзил-колонияларида ўтаттирилсин.
Н.Ахиновга қўлланилган қамоққа олиш тарзидаги эҳтиёт чораси аслича қамоқда қолдирилсин.
Судланувчи Н.Ахиновдан жабрланувчи З.Джурабаева фойдасига 32.534.600 сўм алимент қарздорлиги ундирилсин.
Икки дона диск жиноят ишига илова қилинганлиги инобатга олинсин.
[bookmark: _GoBack]Ҳукмдан норози тарафлар ҳукм эълон қилинган кундан, судланувчи, жабрланувчи эса ҳукмнинг кўчирма нусхасини олган кундан эътиборан 
ўн сутка ичида шу суд орқали Наманган вилоят суди жиноят ишлари бўйича судлов ҳайъатига апелляция тартибида, қайд этилган муддат ўтганидан сўнг кассация тартибида шикоят бериш ёки протест келтиришга ҳақлидирлар.

	Раислик қилувчи:                                     (имзо)
	
	“Ҳукм нусхаси аслига тўғри”

Жиноят ишлари бўйича 
Тўрақўрғон туман судининг раиси                                                          М.Рузиматов
